15 Junie 2008

vierde sondag in koninkrykstyd

liturgiese voorstel

	Leesroostertekste

Fokusteks:

Romeine 5:1-8
Ander tekste:
Matteus 9:35-10:8; Genesis 18:1-15; 




Psalm 116:1-2, 12-19 of  




Eksodus 19:2-8a; Psalm 100


	Inleiding

In Koninkrykstyd het ons sekerlik in groot mate te doen met die “praktiese uitspel” van dit wat gebeur het en wat ons in al die Christelike feesdae en seisoene tot dusver in die kerklike jaar gedenk het. Dit is dus op ’n sekere manier die realisering van wat reeds waar is in Christus. Dit kom byna op geen meer merkwaardige manier na vore nie as juis in hierdie en komende Sondae se tekste uit Romeine! Hierin moet ons die gemeente help by die erediens in Koninkrykstyd, naamlik om dit wat reeds in Christus van hulle waar is prakties te leef.



	God versamel ons voor Hom

Aanvangswoord: Gebruik Psalm 116, veral vers 12-19, omdat dit gaan oor “in die teenwoordigheid van sy hele volk”. Die gemeente kom bymekaar as ’n “dankbare gemeenskap”. Laat die gemeente die Bybel hier oopmaak en dit hard saam lees!

Seëngroet: “Aan almal (in . . .) vir wie God liefhet en wat Hy geroep het om aan Hom te behoort. 

Genade en vrede vir julle van God ons Vader en die Here Jesus Christus is (Rom 1:7). 

(Gebruik dié groet by al die Sondae waar die fokustekste uit Romeine is.)


	Diens van die tafel

Skriflesing: 1 Korintiërs 11:23-26

’n Paar oomblikke van stilte terwyl die gemeente nadink oor “gedagtenis” en “. . . verkondig julle die dood van die Here totdat Hy kom”.

Belydenis van Nicea almal saam 

Lofprysing en verbintenis: As daar ’n gesin saam aan die tafel was, laat die pa of een van die groter kinders 
1 Timoteus 1:12-17 voorlees.  



	Diens van die Woord

Kindertyd: Vertel die verhaal oor die Viëtnamese boetie en sussie, en gebruik die toepassing op die Goeie Herder wat sy lewe aflê vir die skape (Joh 10). Dit is ’n noodsaaklike inleiding tot die gebed en Skriflesing wat volg. Dit is terselfdertyd ’n belangrike en noodsaaklike genadeverkondiging! (uit “Sal die regte Jesus opstaan asseblief” deur Johan Cilliers (1997, 57 ev)).
Gebed om die opening van die Woord: “Here Jesus, u graf en kruis was nie die laaste woord oor U nie. Dankie dat die donkerte van ons ellende ook nie die laaste woord oor ons is nie, omdat U uit liefde vir ons gesterf, én opgestaan het! U weet dat die lewe ’n manier het om ons te breek, sodat ons nooit weer dieselfde kan wees nie. Maar dankie, Here Jesus, dat U in staat en gewillig is om óf ons situasie óf ons so te verander dat ons bokant die donkerte en verdriet kan uitkom, wel met die merktekens van die kruis aan ons, maar tog met iets van die heerlikheid van u opstandingslewe in ons. Amen” (W D Jonker in “Groot Gebedeboek”, 2003,  124).

	Uitsending

Verbintenis 

Voorganger: 
“Toe Hy die menigtes sien, het Hy hulle innig jammer gekry, 
want hulle was moeg en hulpeloos 


soos skape wat nie ’n wagter het nie.”

Gemeente: 
“Ons is so bevoorreg want ons ken die Goeie Herder wat sy lewe vir die skape afgelê het. 


Ons is nie meer moeg en hulpeloos nie!”

Voorganger: 
“Hy het toe vir sy volgelinge gesê dat die taak groot is en die arbeiders min.”

Gemeente: 
“Ons sal bid vir meer arbeiders, 
maar ons kom nou eers om sélf aan te meld, want ons wil graag ook verniet gaan gee en uitdeel wat ons verniet ontvang het! 


Hier is ek, Here, stuur my” 


(Matt 9:35-10:8).

	Musiek en sang

Vooraf: Lied 239:1, 2; 332:1-4; 263:1, 3

Aanvangslied: Psalm 139:1, 5 (Lina Spies se beryming) (verwondering))


	Voor gebed om opening van die Woord: Lied 393:3, 4

Na stiltyd en voor Belydenis van Nicea:  Lied 302:1, 4

Slotlied: Lied 219:1-3


preekstudie –  ROMEINE 5:1-8
Teks en konteks

Die fokusteks vir dié Sondag oorvleuel met dié vir Sondag 24 Februarie 2007 (ds D Botha sr). Daar was die teksafbakening vers 1-11 en hier is dit vers 1-8. Die konteks van die kerklike jaar verskil egter en bied ’n alternatiewe raamwerk vir interpretasie en toepassing van ons teks. Op 24 Februarie is die teks binne die Lydenstyd gelees. Vir dié Sondag is die konteks volgens die Leesrooster (die vierde Sondag in Koninkrykstyd. Die New Proclamation-reeks werk egter met die benaming “Season of Pentecost” en die Sondae na Pinksterfees as “Sunday after Pentecost”. Daarmee word Koninkrykstyd ’n verlengstuk van Pinkster met die voordeel daarvan vir die kerk en individuele gelowiges (sien ook my aantekeninge by die Preekstudie vir Sondag 13 Jul 2007). Pilch beskryf dié beweging in die kerklike jaar as dramatisering van die ewige verlossing en effektiewe realisering daarvan in die Christen se lewe. “As the death and resurrection of Jesus dramatized the fact of eternal redemption, Pentecost dramatized the reality of the Christian’s possession by the Spirit, making redemption an effective reality in the Christian’s life in time.” Dit is hierdie realiteit, van die gelowige se deelname aan God se liefde deur die dood van Christus en die ontvangs van die Heilige Gees (5:8), wat as daaglikse leefwyse in die Koninkrykstyd aan die orde kom. Hoe leef gelowiges hier en nou vanuit God se liefde?

Vir ’n bespreking van Romeine 5:1-11 kan ds Botha se preekstudie as basis vir die eksegetiese ondersoek bygehou word. Hy wys daarop dat ons fokusteks ’n brug vorm tussen Romeine 1-4 waarin die vryspraak en regverdigmaking deur die geloof uiteengesit word en die tweede hoofdeel (hfst 5-8) wat hoofsaaklik oor die vrug of resultaat van hierdie regverdigmaking handel (vgl 
D M Kasali; T H Troeger). D A Carson (et al) wys op die oorgangswoord “daarom” (5:1) as aanduiding van ’n nuwe gedeelte in Paulus se brief. Daar is op dié punt ’n oorgang van klem op “geloof” (drie en dertig keer in 1:18-4:25, teenoor drie keer in hfst 5-8) na klem op “lewe” (vier en twintig keer in hfst 5-8, teenoor slegs twee keer in 1:18-4:25) (vgl W Sebothoma). J Reumann wys daarop dat Romeine 5:1-11 omsluit word deur parallelle passasies in vers 1-3 en 9-11. Albei begin met die uitdrukking “ons is dan nou vrygespreek” met verwysing na “verheug” (Eng “boasting”) (v 2, 3, 11) in die goeie sin van die woord, en die frase “deur ons Here Jesus Christus” (v 1; vgl v 2, 9, 10, 11).

B Malina en J J Pilch bespreek ons fokusteks as deel van die sewende onderdeel van hulle indeling van die Romeinebrief. Hulle hanteer Romeine 3:21-8:39 onder die opskrif “The present time: Now” as sentrale element in die brief. Die gedeelte bevat die geheel en inhoud van Paulus se getuienis oor God “that directly or indirectly, patently or latently, forms the leitmotif of all his authentic letters”. Hulle identifiseer ’n chiastiese (sirkel) struktuur in die gedeelte wat die sentrale karakter daarvan bevestig: 5:1-6:11 – “about us”; 6:11-7:25 – “about you”; 8:1-39 – “about us”.

Soos reeds aangedui, fokus Paulus in Romeine 5 op ’n nuwe tema in sy argument (Pilch), alhoewel hy die tema van “righteousness/justification” in 1:17-4:25 voortsit (Reumann; vlg Cranfield is daar agt dikaió-woorde in 5:1, 9, 16, 17, 18 (twee vorme), 19, 21). Eenvoudig gestel: “righteousness” verwys na aanneming deur God. “A relationship is created, lived out, and finally vindicated by God” (Reumann). Malina en Pilch wys dat die Griekse woord dikaiosyné in Engels ook vertaal word met “justice”, “justification”, “piety” en selfs “religion”. In die Nuwe Testament beskryf die Griekse woord dikaiosyné altyd korrekte interpersoonlike gedrag; God is regverdig (Eng “righteous”) omdat Hy as God korrek optree teenoor mense. Mense is regverdig (Eng “righteous”) omdat hulle korrek optree teenoor ander mense en teenoor God. Die vraag is egter watter norm aangelê moet word om te bepaal wat gepaste gedrag in elke situasie sou wees. “For first-century Israelites the quality of righteousness essentially encapsulated the privileged and blessed identity that came from being an Israelite. In the Israelite Greek document called The Letter of Aristeas righteousness is what differentiates Israelites from all other non-Israelite outgroups” (Malina en Pilch).

Die tradisionele Israelitiese perspektief was dus dat “righteousness” die bevoorregte identiteit is wat voortvloei uit Goddelike aanneming op grond van Israel se vermoë om korrek op te tree teenoor God en ander mense. In ons fokusteks ondersoek Paulus dus hoe dit is om in die regte verhouding met God te staan. Met verwysing na Paulus se gebruik van die verlede tyd in Romeine 5:1 en 9 (“God het ons vrygespreek”) beklemtoon Reumann die voortgaande (verlede, hede en toekoms) verhouding tussen verlostes en God (vgl Kasali). Paulus argumenteer dat die bevoorregte identiteit wat uit Goddelike aanneming vloei, nooit gegrond was op Israel se vermoë om korrek op te tree nie (vlg die wet van Moses). Dit was altyd die uitvloeisel van “divine acceptance of privileged persons” (Malina en Pilch) – mense wat geglo het in God se optrede in hulle belang.

Reumann wys ook op die algemeneenste opvatting dat hoofstuk 5-8 sentreer rondom vryheid van die bande van verskeie tiranieke konings (van wie gelowiges bevry is). Die belangrikste kwalifikasie is dat gelowiges nou in Christus totaal vry is van dié tiranne. Paulus praat dikwels in eskatologiese (toekomstige) terme: “dat ons deur Hom ook van die straf van God gered sal word” (5:9). Volgens Reumann het uitleggers dikwels gelowiges beskryf as “nie langer” wat hulle voorheen was nie, maar ook “nog nie” wat hulle sal wees nie. Ander praat weer van die “twee aeone”. Reumann praat eerder van die oorvleueling van die twee tydperke as oor die volkome aanbreek van die nuwe vir ons. Van hierdie realistiese beskouing deur Paulus getuig sy gedagtes dat die lewe van die regverdige steeds lyding insluit (5:3; 8:18-25). Ons leef met vertroue (5:1-2, 11), maar nie met sekerheid nie; met hoop (5:2, 5; 8:24-25), maar nie in aanskoue nie. Reumann noem drie spesifieke seëninge as resultaat van die “regte verhouding met God”: (a) vrede met God (5:1), in plaas van vyandskap (v 10) (vgl Kasali); (b) hoop, ’n kenmerk van verlossing (v 2) (vlg Käsemann die eskatologiese morele groei van die lewe deur regverdigmaking ingelei) (vgl Pilch vir dié twee gevolge); (c) versoen deur die opgestane Christus (v 10). Dit is juis die ervaring van hierdie liefde en van die Gees en van die dood van Christus (5:8) wat gelowiges vertroue gee dat hulle nou met God versoen is (v 10, 11; vgl 11:15; vgl Kasali). Die agtergrond van dit alles is God se liefde vir ons (v 5). 

Met die oog op prediking kan Pilch se volgende gedagtes oor vrede en hoop oorweeg word. Hy reflekteer oor die betekenis van vrede in hierdie lewe, met verwysing na die anti-introspektiewe kultuur van die Midde-Ooste (vgl 1 Sam 16:6). Hulle is geneig om twyfel en soortgelyke probleme te eksternaliseer (te beliggaam). Dat die probleem opgelos word, bring vrede in die vorm van heelheid en fisieke gesondheid. Hoop of vertroue kan volgens Pilch verstaan word as sodanige graad van vertroue dat iemand bereid is om alles in die hand van die vertroude persoon te plaas. In ons teks is die objek van dié soort hoop of vertroue die bereidheid om in God se eer te deel. Paulus verheug hom oor dié hoop. In Midde-Oosterse terme is verheug (Eng “boasting”) die manier waarop iemand erkenning gee aan sy/haar persoonlike heer en meester, in die geval van ons teks is dit God.

Troeger beklemtoon dat Paulus nie hier vir slagoffers van mishandeling sê om hulle pyn gelate te aanvaar nie. Hy beskryf eerder hoe hoop, nadat ons deur Christus herstel is, in ons hart ontvou toe ons swaar gekry het. Hy verduidelik hierdie vreemde omkering met ’n verhaal. Terwyl hy by geleentheid op die lughawe vir ’n taxi staan en wag het, het ’n bus met ’n platform langs die randsteen gestop. Hy het gesien hoe ’n passasier haar met haar rystoel tot op die hyser beweeg waardeur sy tot op die sypaadjie laat sak is. Die vrou het behendig van die platform af beweeg tot op die sypaadjie en teen ’n oprit die lughawe gebou binnegegaan. “What years ago had been a major obstacle course was now an accessible path” (Troeger). Dié verhaal verduidelik wat Paulus wil sê met “toegang tot die teenwoordigheid van God”. Die vrede waartoe Christus ons toegang verleen, is ’n nuwe bestaanswyse wat ’n transformasieproses aktiveer. Christus gee ons toegang tot die genade van God, “the grace that does not abrogate suffering but transforms it into hope” (Troeger). Bruce beskryf vrede en vreugde as die tweeledige seën van die evangelie. Hy haal ’n Skotse prediker aan wat sou sê “peace is joy resting; joy is peace dancing”.

Preekvoorstel

In Romeine 1:18-3:20 het Paulus gepraat oor die totale hooploosheid van die menslike bestaan sonder Jesus die Verlosser (Pilch). Romeine 3:21-4:25 handel inleidend oor God se nuwe openbaring aan Israel (verlossing deur geloof in Jesus die Verlosser). Hier (5:1-6:11) fokus Paulus op die versoening met God wat nou beskikbaar is (insluitend Paulus en Jesus-groep). Daarna beskryf hy die nuwe toestand van die lede van die Romeinse Jesus-groep (6:11-7:25) en uiteindelik ’n lewe deur die Heilige Gees wat tot ons beskikking is (insluitend Paulus en Romeinse Jesus-groep lede 8:1-39) (Malina en Pilch). Elders wys Pilch op Paulus wat in ons fokusteks praat oor hulle wat Jesus as Messias aanvaar het. Dit sluit eerstens Israel se voorouers in, die nie-Israelitiese Abraham en alle volgende Israeliete wat soos Abraham in God sou glo. “Given God’s recent revelation of himself in his raising Jesus from the dead, Israelites who believe in God’s activity in this event are accepted by God on the basis of their faith in God, just like their non-Israelite ancestor, Abraham (Malina en Pilch).”: Reumann beskryf dié uitkringende beweging só: “Previous verses spoke of individuals like Abraham 
(ch 4) and the person who has faith in Jesus (3:26). 
5:1-11 continues with ‘us believers’ (4:24), and 5:12-21 will expand the scope to ‘all’ (humanity).”

Die prediking sal die hooftrekke van Paulus se argument in ons teks moet verreken. Ek sou self die klem wou laat val op die radikale verandering wat God deur die dood van Christus in die lewe van gelowiges bewerk het, asook die noodwendige reaksie van die gelowige in hierdie lewe (elke dag as leefwyse) op die omkeer wat God bewerk het, met die gevolglike toegang tot sy ewige teenwoordigheid.

1. Daar is ’n deurlopende spanning in hoofstuk 5-8. Dit word veroorsaak deur Paulus se oënskynlik teenstrydige onderrig (lering) dat iemand enersyds deur God geregverdig word omdat hy/sy glo en andersyds dat ’n dag van oordeel nog moet kom. Uit dié spanning groei die vraag: Kan ek seker wees dat my regverdigmaking deur God sal stand hou by die oordeelsdag? Op dié vraag antwoord Paulus met ’n klinkende, Ja! (v 2b, 5a). Hierdie versekering is die hart van ons fokusteks (Carson et al).

2. Paulus (v 1-2a) herinner ons aan wat geregverdigde Christene nou geniet. Selfs die stryd wat gelowiges nog stry, gee groter sekerheid van die vrede en vertroue wat ons geniet. Die Griekse woord thlipsis wat in die OAV met “swaarkry” vertaal word, impliseer volgens Malina en Pilch ’n uitwendige en gewoonlik tydelike oorsaak van groot fisieke of geestelike spanning en druk. Griewe lei maklik tot konflik, wat weer lei tot swaarkry. Die eerste gevolgtrekking waartoe Paulus kom, is, omdat ons deur God aanvaar is (deur God goedgekeur is) deur geloof, het ons nou vrede met God. Hierdie waarneming stem ooreen met die gevolgtrekking van die gedeelte by vers 11 (dat ons versoening ontvang het). “The idea is that God waives the honor-demonstrating satisfaction he is due because of ‘our’ trespasses” (Malina en Pilch). Dit gebeur deur ons Here Jesus Christus, wat hierdie guns bemiddel het. Guns is die gawe (geskenk) van ’n beskermheer. Die twee hoof gevolge van die regte verhouding met God is vrede (v 1) en hoop (v 2). Dit is blykbaar universele “human aspirations” (Pilch).

3. Vers 5b-8 plaas die Christen se hoop op die onwankelbare fondament van God se liefde vir ons in Christus. “The Holy Spirit enables the believer to sense from within that God has effusively poured out (Gr ekcheó) his love into our hearts. Added to this inward appreciation is the objective, historical demonstration of that love of God for us in the cross of Christ.” In die seisoen na Pinkster is die rol en betekenis van die Heilige Gees in die gelowige se lewe belangrik. Die Gees is vir ons ’n waarborg en ’n krag. Die teenwoordigheid van die Heilige Gees in ons lewe maak ons bewus van die liefde van God. Hierdie liefde gee aan ons die onwankelbare versekering van toekomstige dinge (5:5). Daarom mag gelowiges nooit tou opgooi te midde van swaarkry nie. God sal sy beloftes nakom (Kasali).

4. God het nie vir ons gewag om die eerste tree terug na Hom toe te gee nie, maar het ingetree met ’n suiwer genadedaad om vir ons ’n weg te voorsien om na Hom terug te kom. “At just the right time, that is, at our highest point of hopelessness, God demonstrated his utmost love by sending his son to die and reconcile us to himself (Kasali).” “(B)y Jesus’ loss of life we somehow find divine acceptance; hence we will be rescued from God’s well-warranted taking satisfaction for dishonour (Malina en Pilch).” 

5. McLaren vertel ’n fiktiewe verhaal om iets te probeer weergee van die radikale transformasie wat God deur Jesus Christus in die lewe van gelowiges kom doen het, asook ons reaksie daarop. Volgens McLaren is een van die mees lewensveranderende gebeurtenisse wat enigeen kan ervaar “where we realize that in spite of all our sincerity and drive, we’re closing in on the wrong goal. And even better, to find out that our worst failure has been swallowed up in someone else’s save. That’s repentance.”

6. Die verhaal is oor Alexi, ’n speler in die O-8 meisiesokkerspan wat McLaren op ’n stadium van sy lewe afgerig het, die “mighty Yellow Jackets”. In die eerste paar seisoene het hulle dikwels met dubbelsyfers verloor, maar die meisies was so geheg aan en lief vir mekaar, het so baie plesier saam beleef, dat hulle klaarblyklik nie oor die telling besorg was nie. Selfs na groot nederlae sou hulle na die wedstryd op McLaren afhardloop terwyl hulle spring, glimlag en giggelend vra: “Het ons gewen? Het ons gewen?” Dan sou McLaren baie diplomaties antwoord: “Wel, ons was tweede.”

In een van die wedstryde het Alexi, ’n goedgeaarde en effe gesette meisie in die agterlyn laat speel. In ’n ongewone oomblik van geïnspireerde intensiteit het sy die bal van die opponente gesteel en dit na die middelveld begin dribbel – miskien is jaag ’n beter woord. Sy is gou deur drie opponente omsingel – sulke klein fyn geboude kinders – en gou het die groepie ’n bondel gevorm van agt skoppende voete, agt swaaiende elmboë en vier waaiende poniesterte. In die middel van die geskrum het Alexi ’n paar keer in die rondte gedraai en probeer om die bal onder beheer te hou. Toe sy uiteindelik losbreek, verbaas om steeds die bal te beheer, het sy iets gesien wat sy nog nooit voorheen gesien het nie: ’n wye oop veld tussen haar en die doelpale.

McLaren vertel hoe hy haar na die doelpale sien opkyk het en toe af na haar voete. Hy het ’n trek op haar gesig bespeur wat hy nog nooit voorheen daar gesien het nie. Dit was asof sy vir die heel eerste keer in haar deelname aan die sport geweet het presies wat sy nou moet doen. Al haar kragte was verenig in ’n heerlike oomblik van helderheid, hoop en toewyding. Sy, ’n agterspeler, was op pad om ’n doel aan te teken!

Met hierdie nuwe toewyding het sy die bal begin dribbel. Sy het nog nooit so goed gedribbel nie. Sy het vorentoe gebeur, die kop omlaag, vuiste geklem in diep konsentrasie. Daar was egter net een probleem op daardie oomblik, ’n probleem waarvan sy salig onbewus was: sy was besig om in die rigting van haar eie doelpale te dryf.

McLaren sê hy het begin skree: “Draai om! Draai om, Alexi! Dit is die verkeerde doelpale!” Maar sy het vorentoe gestoomroller. Toe het die ouers ook begin skree: “Verkeerde kant, Alexi! Verkeerde doelpale! Draai om!” Maar Alexi kon niemand hoor nie, sy was in haar eie tyd-ruimtelike dimensie. Haar medeverdedigers wou nie die bal van hulle vriend en spanmaat wegneem nie en eerder uit haar pad probeer kom, totaal verward. “Skop, stap, stap, skop, wag.” So het sy die doelhok genader en nog ’n keer opgekyk, onbewus van almal se geskree, met haar lippe opmekaar geklem in totale vasberadenheid. Sy was ’n agterspeler, ’n verdediger, en was nog nooit voorheen in ’n posisie om ’n doel aan te teken nie. Haar latente innerlike atleet het ontwaak en dié opwinding het haar met ekstase gevul. Soos wat haar regtervoet in posisie kom met die terugswaai – die terugswaai van die belangrikste skop van haar hele agtjarige lewe – het daar iewers in die binneste van haar brein ’n klein alarm afgegaan. Waarom was haar beste vriend en spanmaat Robin dan in die doelhok? Waarom het Robin so angstig en vreesbevange gelyk?

“Nee, Alexi! Nee!” het Robin geskree. Maar dit was te laat. Alexi, die stormende agterspeler was reeds in beweging. Die reflekse van haar nuut ontwakende innerlike atleet het in beweging gekom en kon nie meer gekeer word nie. Toe haar regtervoet vorentoe kom en die bal tref, kon jy die pyn van ’n aaklige herkenning oor haar gesig sien sprei. Eers haar gesigsuitdrukking en toe haar liggaam wat inmekaargevou (’n lewende gelykenis van berou) en op die grond neergeval het. Haar hart het gekrimp terwyl die bal in die lug opstyg, “sailing, sailing in a beautiful arc toward the net”. Robin het na links geduik en op die heel laaste oomblik het die kneukels van haar linker vuis die bal geraak sodat dit effe na regs afgewyk het en na onder, totdat dit die doelpaal geraak, op die grond neergeval en in ’n pragtige kol groen gras tot stilstand gerol het – net buite die doelhok.

Robin het ’n groot ramp voorkom, vir beide Alexi en die Yellow Jackets. Haar spanmaats, Alexi ingesluit, het na haar toe gehardloop en haar met ’n vreugde geroep en geskree oorval, om in ’n “mass of relieved girlhood” op die grond te beland. Alexi se fout is meteens in Robin se ongelooflike keerslag opgeslurp en uitgewis.

Die Yellow Jackets het weliswaar 9-0 verloor, maar is ten minste die vernedering gespaar om meer punte in hulle eie doelhok aan te teken as in die doelhok van die opponente. By die toekenningsbanket aan die einde van die seisoen het Robin die trofee vir die waardevolste speler ontvang. Alexi het dit aan haar oorhandig terwyl sy self van trots geskitter het. Die herinnering aan haar fout was nie meer haar oomblik van vernedering en skaamte nie: Dit was hulle albei se oomblik van trots.

7. Dat Jesus ons ’n guns bewys wat vir ons onmoontlik is om hoegenaamd terug te betaal, is absoluut verstommend. Tog is dit presies hoe God sy liefde aan ons bewys (Pilch). Daarom behoort (moet!) ons met ons lewe te reageer op die transformasie wat God in ons kom bewerk het. McLaren sê: “Rethinking, believing, receiving, going public, and practicing a new way of life – these seem to be the basic elements of what it means to get in on the secret and let it get into you.” 

